
0.HITZAURREA.-

· Nazioarteko oligopolioen areagotze prozesua, lanaren ordainsariaren kontura, baita oligopolio erakoa ez den kapitalaren ordainsariaren kontura ere.

· Kapitalaren metaketa bermatzeko, oligopolioek irabazien inbertsio finantzarioaren aldeko hautua egiten dute nagusiki. 

Ekonomia finantzarizatzeko  joerak “akzioen balorearen” printzipioaren menpe jartzen du enpresaren kudeaketa. 
· Banku zentralek merkatuei transferitzen dizkiete bere erantzukizunak.

· Finantzarizatzeko joerak 30 banku handiren gain utzi du nagusiki metatzearen erreprodukzioa kontrolatzeko erantzukizun nagusia.

· Inbertsio finantzarioaren hazkunde-abiadura  Barne Produktu Gordinarena baino handiagoa da.

· Finantza inbertsioaren hazkunde hori, zorraren existentzian oinarritzen da, batez ere, zor subiranoaren izatean. 

· “Zorra murrizteko” inposatutako europar “politika  austeroek”, berau areagotzea izan dute ondorio.

· Sistemaren krisiak oligopolio europarren irabaziak areagotzea ahalbidetu du. Euro guneko krisiak eragin duen oligopolioen irabazien gaineko menpekotasunak demokraziaren deuseztatzea ekarri du.

· Merkel-Sarkozy bikoteak austeritate planak eta neurri osagarriak demokratikoki inposatu dituzte euro gune osoan. 

· Europan, moneta funtzioaren pribatizazioak banku pribatuak monetaren “sortzaile” soil bihurtu ditu (eta EBZak bermaturik), izan ere, Europako Banku Zentrala (EBZ) zor subiranoaren bidez zuzenean estatuei mailegua emateko ezindurik dago.

· EBZ kontsumoaren eraginez sortutako inflazioaz arduratzen da (soldaten igoerekin harremanduna dena?), baina ez zaizkio axola aktiboek eragindako inflazioak, ezta, merkataritza desorekak konpentsatzen dituzten, kapital transferentzien ondorioz sortutako zorrak ere. Ondasun higiezinen burbuila, eta sektore pribatuaren, familien zein enpresa ez finantzarioen, gehiegizko zorpetzea jazotzen dira, beraz; epe laburreko onurak bilatzen dituzten bitartekarien mesedetan, baita estatuei presioa eginez irabazi mamitsuak dituen nazioarteko oligarkia finantzarioaren mesedetan ere.

· Banku hartzekodunentzat zorraren karga jasangarria da, estatuek gastu publikoak murriztearen, eta aldi berean, familien eta enpresa ez finantzarioen gaineko zergak handitzearen baldintzapean. 

· Zerga subiranoek gobernuak bahiturik dauzkate. Subiranotasun demokratikoari uko eginik, austeritate politikoak onartuz eta zorren berregituratzea errefusatuz, ekonomiei bultzada emateko beharrezko den kreditu publikoa eskuratzea ezinezkoa izango da. Atzerakada soziala areagotuko da. 

· Espainiako kasua bistakoa da. Bi bilioi euro baino gehiagoko zor pribatuari (familien zorra ere barnebiltzen duena, batez ere, hipotekak, baita enpresen zorrak ere, bereziki eraikuntzak sektorekoak eta higiezinen enpresenak), eta 700.000 milioi euroko zor publikoari, merkataritzako balantzaren eta kontu korronteko balantzaren defizit kronikoa gehituz gero, muturreko ahultasun eta hauskortasun ekonomikoko agertokia agerian uzten dute. Aurretik aipatutakoari izatedun defizit publikoa erantsiz gero, 70.000 milioi euro inguru eta zor publikoaren mugaeguna, datozen urteetarako (2012-2014 aldian, 130.000 milioi euroko zenbatekora iritsiko da); ez da harritzekoa, Bruselako konpromisoak betetzeko, Zapateroren gobernuak zein Raxoirenak, austeritate planak eta murrizketa sozialak ezartzea. 5-6 urteko iraupena izan dezakeen atzerakada soziala ezinbestean dator.

Ikus ditzagun orain Hego Euskal Herriko egoera sozioekonomikoaren nondik norakoak

1. EUSKAL HERRIKO EGOERA SOZIOEKONOMIKOA.-

 
Datu orokorrak:

Azalera: 20.657 km koadro

Biztanleria: 3.089.000


Bizkaia, Gipuzkoa eta Araba: 2.155.000


Nafarroa: 636.000


Ipar Euskal Herria: 298.000        

1.1. NEKAZARITZA SEKTOREA.-

            Nekazaritza, abeltzaintza eta baso jardueren garrantzia ekonomikoa txikia da Bizkaian, Gipuzkoan eta Araban (ez da BPGaren %3ra iristen), zein Nafarroan (BPGaren %4a). Hala ere, azpimarratzekoa da  nekazal balantza mesedegarriagoa dela Nafarroan EAEko probintzietan baino.

NEKAZARITZA

· Pisu ekonomiko eskasa Gipuzkoan eta Bizkaian

· Elikagai balantza desorekatua

· Pisu handiagoa Nafarroan

· Elikagai balantza erlatiboki orekatua

· Garrantzi handiagoa Ipar Euskal Herrian

1.2. INDUSTRIA.-

      1.2.1. BIZKAIA,GIPUZKOA eta ARABA.

2007an, manufaktura industriak %29,4ko pisua zuen aberastasun osoa kontuan hartuz, eta enpleguaren kasuan %25,5ekoa zen pisu hori (257.297 lanpostu). 

Sektoreka banatuz, argi ikusten da, gure ekonomiaren ekoizpenari eta enpleguari dagokienean, metalurgia eta tresna metalikoen eta  Makineria eta garraio materialen sektoreak funtsezko izaten jarraitzen dutela. 

Metalurgia eta tresna metalikoen barne daude: Burdingintza, Trenbideei ez dagokien metalurgia, Eraikuntza metalikoa, Forja eta estanpazioa, Ingeniaritza mekanikoa eta tresna metalikoak; sektore honek industriaren BEGaren %30,73a, enpleguaren %34,64a, inbertsioen %28,01a eta salmenta garbien %30,1a biltzen ditu. 

Makinariaren barne daude: Makina-erreminta, Etxeko tresneria eta gainontzeko makinaria; sektore honek industriaren BEGaren %11,56a, enpleguaren % 13,21a, inbertsioen %9,1a eta salmenta garbien %10,7a biltzen ditu.

Garraio Materialaren barne dira: Automobilak eta horien piezak, itsasontzigintza eta beste materiala; sektore honek industriaren BEGaren %8,06a, enpleguaren % 8,03a, inbertsioen %6,46a eta salmenta garbien %8,87a biltzen ditu.

Eduki teknologikoei dagokienean, eta Eustatek erabiltzen duen ELGAren –Ekonomia Lankidetza eta Garapenerako Erakundea- sailkapenaren arabera, teknologi maila altuak ondorengoak barnebiltzen ditu: aireontzi eta ontzi bereziak, farmaziako produktuak, bulegoetako makinaria eta informatika ekipamendua, tresneria elektronikoa eta medikuntza, kirurgia eta doitasun ekipamendu eta lanabesak.
Teknologi maila ertain- altuak ondorengoak barnebiltzen ditu: makinaria eta ekipamendu elektrikoa;  motor  bidezko ibilgailuak; produktu kimikoak, farmaziakoak salbu; gainontzeko garraio materiala eta makinaria eta ekipamendu mekanikoa. Aldiz, maila erdi-baxuak barnebiltzen ditu: itsasontziak, kautxuzko produktuak eta materia plastikoak, petrolioa fintzeko produktuak, trenbideetako zein gainontzeko metalak, produktu metalikoak eta produktu mineral ez metalikoak.

Maila baxuan biltzen dira: askotariko manufakturak eta birziklapenekoak; egurra, papera eta paperezko produktuak; janari-edariak eta tabakoak; ehunak; jantziak; larruzko gaiak; eta oinetakoak. 

Eustat-en datuen arabera, 2005ean, teknologi maila altuko eta ertain-altuko sektoreen atzerapen erlatibo bat antzematen da langileriari, balio erantsiari eta salmentei dagokienean, maila baxu eta ertain-baxuekin konparatuz gero. Azpimarragarria da, maila teknologiko altuko eta ertain-altuko jarduerek sortutako aberastasunaren balioaren bilakaera; aberastasun industrial totalaren %30,7 izatetik %28,8ra izatera igaro zen 2003 eta 2005 artean.  

Korrelatiboki, teknologi maila baxuko eta maila ertain-baxuko jarduerek sortutako aberastasuna, aberastasun industrialaren %60,6a izatetik % 61,8a izatera igaro zen 2003tik 2005era.

Hau da, eduki teknologiko altua eta ertain-altua duten sektoreak dira lanpostuak galdu, balio erantsi txikiagoa ekoitzi eta negozio-zifra murrizten dutenak. Horrela, urte horietan, eduki teknologiko altuen eta ertain-altuen lanaren itxurazko ekoizpenaren hazkundea, maila ertaineko eta baxu-ertainekoek jazotakoaren erdia da ia. Eta ondorengo urteetan, 2011 arte, zifrak eta joerak ez dira aldatu. 

Hurrengo taulan hauteman daiteke aipaturiko magnitudeen bilakaera.

Iturria : EUSTAT. Estatistika industriala

Euskal industriaren maila teknologikoak, nazioarteko dinamikaren aldean, urrakortasun kezkagarria aurkezten duenez, komenigarria da beste faktore batzuk aintzat hartzea.  

Siderometalurgiaren gisako sektoreak (pisu ekonomiko garrantzitsua dutenak), maila teknologiko ertain- baxuko tartean kokatzen da, eta gainera, energia kontsumo intentsiboa eragiten du; kimika eta zementu sektoreek ere energia kontsumo mota hori eragiten dute. Euskal industriaren %50ak energia kontsumo intentsiboa du. Nahiz eta, 2009ko erdialdean, petrolioaren prezioa merkea izan, erraz aurreikusi daiteke epe ertainean igoko dela. 

Bestalde, enpresa arloko inbertsio dinamika kezkagarria da. 1993 eta 2008 artean, oparoaldi ekonomikoan murgildurik, euskal kapitalak 51.000 milioi euro inbertitu zituen atzerrian, Euskal Herrian 12.000 milioi euro inbertitu zituen bitartean. Euskal kapitalari ez zaio interesatzen Euskal Herrian inbertitzea. Urrakortasuna eragiten duen beste faktore bat da hori. Egia da enpresa asko nazioarteratuak daudela, eta beraz, filialetan inbertitu behar dutela, baina bestalde, euskal kapitala bera da, errentagarriagoak direla eta, enpresak atzerrian sortzen dituena. 

Ondoren, ikerkuntza, garapen teknologikoa eta berrikuntzari dagozkien alderdiak aztertuko ditugu.

Lisboako estrategiak  2010erako, EBko estatuetan, I+G+B-ren (ikerketa +garapena +berrikuntza)  gastua BPGaren %3ra iritsiko zela mahaigaineratu zuen.

EAEn BPGaren %1,43 inbertitzen zen 2004ean, eta BPGaren %1,65a 2007an (sektore industrialak ekonomian %29,4ko pisua zuelarik), Europar Batasuneko bataz besteko baliotik urrun (%1,9). EAEk 55. postua du berrikuntza arloan, 203 eskualde europar barnebiltzen dituen zerrendan (2006.urtean).

2000-2005 aldian, Eustaten arabera (sektore industrialak eta zerbitzuenak barnebiltzen dituena, hezkuntza barne), euskal enpresen %17a inguru berritzaileak ziren. 

Zehazki, prozesu eta produktuari dagokion berrikuntzan, EINaren arabera, EAEko enpresen %29a inguru, (bederatzi lanpostu baino gehiagokoak), berritzaileak ziren. Aldi berean, EB-27an enpresen %42a ziren berritzaileak. 

Azpimarratzekoa da, EAEn eta Euskal Herri osoan orokorrean, berrikuntza sistemaren ahuldadeetako bat patenteen bolumena dela. 

 EAEren kasuan, ondorengo datuak ditugu 

EAEn IZENA EMAN DUTEN PATENTEAK

Urtea                                     2001        2002        2003        2004        2005

Guztira                                     142          139          168          157          133

Metalurgia                               1              4              5              6              -

Kimika                                   7             6               8             6              9

Makin. eta motoreak              7              2              5              1             6












Iturria : Eustat    

  1.2.1.Europako Berrikuntzako Indizea.-
Herrialdeetako ekonomiek berrikuntza jarduerak egiteko duten ahalmena eta garapena neurtzen ditu Europako Berrikuntza Indizeak (SII, ingeleseko inizialak). Bost dimentsiotan egituratzen da: horietako hiruk berrikuntzaren elementu induktoreak edo input balioztatzen dituzte, sustatzaileak, berrikuntzarako ezagutza eta enpresa iniziatiba sortzea; beste bi dimentsioek emaitzak baloratzen dituzte, output, berrikuntza aplikazioak edo jabetza intelektuala.  

SIIak 25 adierazle erabiltzen ditu, indize konplexu baten bidez, aipaturiko dimentsio horien pisua adierazteko. Eustatek landutako datuen arabera, EAE, EB-27aren barnean, 13. lekuan kokatzen da, 0,35eko indizea duelarik (zenbateko maximoa 1,00koa delarik). EB-27ko bataz bestekoa 0,45an zegoela estimatzen zen 2006an. 

Ikus dezakegun bezala, atzerapen txiki bat du EAEk Europako bataz bestearekiko. Adierazgarria da hori, izan ere, EAE Europako eskualde industrializatua da, Europako bataz besteko errenta maila baino altuagoa duena, eta beraz, Europako antzeko eskualdeekin konparatu beharko litzateke, eta ez Europako bataz bestekoarekin. 

Egituraketari dagozkion datu horiez gain, 2008. urtetik, krisi ekonomikoak gure ekoizpen industriala ahuldu du. 2009an, mundu mailako krisi ekonomikoak eragin handia izan zuen EAEn, BPG industriala %9,5 jaitsi zelarik. 

Industria Ekoizpenaren Indizea (IPI) kontuan hartuz gero, ondasun ertainen azpisektorerako adierazlearen beherakada %25,3koa izan zela ikusiko dugu, %25,1ekoa ekipamendu ondasunen azpisektorerako, eta %12,2koa kontsumo ondasunen azpisektorerako. 

Bestalde, esportazioek ere beherakada garrantzitsua jasan zuten, %28koa hain zuzen ere. Edonola ere, Eusko Jaurlaritzaren 2010eko apirileko egoera txostenaren arabera, industria sektorerako aurreikusitako hazkunde ekonomikoa %0,9koa zen 2010erako eta %2,4koa 2011rako. 

Bestelakoa diote baina egungo joerek, automobil industriako osagarrien sektoreko ahuleziak, eta metalaren sektoreko patronalaren enpleguaren murriztearen aurreikuspenek kasu(%25ekoa jaitsiera izan daiteke). 2010eko abenduan, 2011 eta 2012rako aurreikuspenak ez dira batere itxaropentsuak, hazkunde ekonomikoa %1 inguruan kokatzen dute.
Beste analista batzuek (M. Navarro eta beste batzuk, 2008), eskualde europarren berrikuntza sistemak sailkatzeko,  zazpi taldetan banatuta dagoen tipologia garatu dute. EAE G3 taldean kokatu dute, “erdi mailako emaitza ekonomiko eta teknologikodun eskualdeak” barnebiltzen dituena, besteak beste, Italiako, Austriako eta Irlandako 45 eskualderekin batera. Talde erreferentea G4 deritzona da, Alemaniako, Erresuma Batuko, Italiako, Holandako eta beste herrialde batzuetako 33 eskualde barnebiltzen dituena, “eskualde aurreratuak, nolabaiteko espezializazio industrialarekin”. 
Aipatutakoaren arabera, G3 taldean dauden eskualdeei, baita EAEri ere, “absortzio ahalmena eta ezagutza sorkuntza handitzea” komeni zaie, eta baita “eskualdeko berrikuntza sistema era harmonikoan artikulatzea, eta eragileen arteko harremanen kalitatea eta kantitatea hobetzea”. G4 taldean kokaturiko Baden-Württenberg eskualde alemaniarra azaltzen da eredu gisa, EAEko sektorekako espezializazioaren antzekoa duena, baina garapen teknologikoaren, produktibitatearen eta per capita errentaren maila askoz handiagoekin.
Aurretik aipaturiko analisiak tresna erabilgarriak dira guretzat, Lehiakortasun Planean, zein Zientzia, Teknologia eta Berrikuntza Planean (PCTI 2010) azaltzen diren konbergentzia estrategiak norabide egokian bideratu diren jakiteko; eta baita, gure berrikuntza sistemaren baliabideen, baldintzen eta pertsonen hobekuntza kualitatibo eta kuantitatiboa gauzatzeko oinarriak ezartzen ari diren jakiteko ere. 
       1.2.2.NAFARROA.-

Nafarroaren kasuan, aberastasun industrialaren pisua %31koa da totalarekiko, eta enplegu osoaren kasuan, %28koa. Azpimarragarria da, Nafarroako enpresen %95a tamaina txiki eta ertainekoak badira ere, enpresa handiak ere badirela (horietako 20 gehienbat atzerriko kapitalak sustengatuak dira, eta industriako enplegu errealaren %25a ordezkatzen dute). Gainera, enpresa multinazionalak sendo ezarririk daude lurraldean (112 enpresa ziren 2005ean).
Manufakturazio sektore garrantzitsuenak industria metalikoak, elikadura eta garraiorako materiala dira. Maila teknologiko baxuko eta ertaineko, eta eskaera ertaineko  industriak ugariak dira.
Berrikuntza politikei dagokienez, nabarmentzekoak dira azken urtetan gauzatu diren aldaketa garrantzitsuak: 2006an I+G+b-ari eskainitako baliabideek Nafarroako BPGaren %1,67a erdietsi dute (EAEn bideratutako gastua gaindituz). 2010ean, I+G+b-ari bideratutako baliabide bolumenaren portzentajezko pisua ia berdina izan zen Nafarroan eta EAEn, nahiz eta Nafarroan milioi bat biztanleko patenteen bolumena EAEn baino handiagoa den. 
1.3.- ZERBITZUAK.-

 Zerbitzuak biltzen dituen makrosektorean, komenigarria da bereiztea, alde batetik merkatuaren zerbitzuak (izaera pribatua dutenak), eta bestetik merkatuarenak ez diren zerbitzuak (izaera publikokoak), hezkuntza edo osasun publikoa, kasu. Bestalde, azpisektoreak ere bereizi behar dira, “garraioak eta komunikabideak”, “finantza zerbitzuak”, “merkataritza banaketa”, “enpresetarako zerbitzuak” eta “turismoa”, gisakoak.

ZERBITZUAK

· Zerbitzu pribatuak eta publikoak barne; merkataritzakoak eta merkataritzakoak ez direnak

· Hezkuntza, osasuna

· Garraioak eta komunikazioak

· Turismoa

· Finantza sektorea & Hego Euskal Herrian jarduten duten Kutxak, 40.000 milioi euro baino gordailu handiagoekin

Berebiziko garrantzia du euskal finantza sektoreak, bereziki Aurrezki Kutxek. Nabarmendu behar da, garai bateko Nafarroako Kutxak 10.000 milioi euro inguruko gordailua zuela, eta BBK, Kutxa eta Vital Kutxa 30.000 milioi euroko gordailu bolumena izatera iritsi zirela. Euskal Kutxen gordailuen bolumena batuz, euskal herrialdean jarduten zuten bankuen gordailuen bolumena baino handiagoa biltzen zuten. 

1.4.- BESTE ALDERDI BATZUK.-

Hego Euskal Herriko aberastasuna 95.000 milioi eurotik gorakoa da, eta biztanleko errenta, 2009an, 32.000 euro ingurukoa zen, hau da, EB-27ko bataz bestekoa baino altuagoa. 2011.urtean, krisiak biztanleko errenta zertxobait jaitsi du, eta biztanleen artean diren errenta ezberdintasunak agerikoak dira; izan ere, pobrezia poltsak existitzen dira, eta 12.000 eta 16.000 euro/urteko diru sarrerak dituen biztanleriaren bolumena handia da, 50.000-60.000 euro/urteko sarrerak dituzten biztanleri segmentuekin alderatuz gero.           
2. ETORKIZUNEKO AUKERAK KRISIAREN AURREAN.-

Argi dago, gaur egungo krisi europar eta espainiarrak,  Hego Euskal Herrian ere ondorioak dituela. Alde batetik, euskal ekonomiaren alderdi urrakorrak nabarmendu dira. Horri, Brusela, Madril eta Gasteizeko eta Iruñeako gobernu autonomikoetan nagusi den ikuspuntu neoliberalaren eragina gehituz gero, ondorengo inpaktu negatiboak laburtu ditzakegu euskal ekoizpen sarean: 

      - Euskal nekazaritza sektorearen etengabeko ahulezia, batez ere EAEn. Europako Nekazal Politika Komunaren (NPK) arau gidariek ez dute gure nekazaritzaren garapena sustatzen. 
       -Euskal ekoizpen industrialaren geldialdia, krisia “gainditzeko” mekanismo gisa esportazioa erabiliz, baina ekoizpen eredua oinarrian aldatu gabe, zeina maila teknologiko baxuko eta ertain-baxuko ekoizpenean oinarritzen den, prezio lehiakortasuna bultzatzen duena.
      - Eraikuntza azpisektorea, etxebizitza arloan gelditurik, baina obra publikoaren eskaintza mantentzen da (AHT...).
       -Zerbitzuen sektorean, saltoki txikien itxiera, eta hipermerkatu eta supermerkatu handien indartzea merkataritza banaketako azpisektorean. Sektore finantzarioan, euskal lurraldean jarduten duten bankuen finkapena, eta euskal kutxen “bankuaraztea”, hazkunde finantzarioaren ikuspuntutik. 

Begi bistakoa da, krisiak, aurre egiteko tresna propioak ez izateak, gaur egungo markoaren jarraipenak, politika ekonomiko propio bat izatea ekiditen dutela. 

Egungo markoaren mugak:

· Politika ekonomiko propioa gauzatzeko ezintasuna

· Gure ekonomiaren desegituraketa eta estatuen esku hartzea

Azpiegiturak: portuak...

Inbertsioak, fiskalitatea...

Egungo krisiak 5-6 urte arteko iraupena izan dezakeela jabetu behar gara,  (lau urte daramatzagu jadanik), eta beraz, gure ekoizpen sarearen ahuldadea hazi egingo da. Biztanleko errenta murriztuko da, eta Europako eskualde industrialekiko dugun distantzia areagotu egingo da. 

Aurrez aurre dugun erronka gure ekoizpen eredua aldatzean oinarritzen da, berdintasun soziala bultzatu, eta egungo ongizate mailari eutsiz. Eta horretarako, subiranotasun ekonomikoa behar dugu, beste politika ekonomiko bat egituratu ahal izateko, eta baita komunitate ekonomia integratuago bat ere. 
3. NONDIK JO.-

Subiranotasun ekonomikoa era ezberdinetan jar daiteke mahai gainean :

Subiranotasun ekonomikoa: oinarrizko euskarriak. Parte hartzea
· Lurraldea antolatzeko erabateko gaitasuna

· Ekonomia antolatzeko gaitasuna:

· Merkatu ekonomia

· Erdialdetik bideratutako ekonomia

· Merkatuko ekonomia soziala

· Ekonomia identitarioa, komunitate ekonomia

· Eredu ezberdinen parte hartzea

Egungo egoeran, begi bistan dago botere publikoek eremu batzuetan esku hartzea ezinbestekoa dela: 
Sektore publikoaren esku hartzea

· Estatuko plangintza ekonomikoa

· Banku publikoa

· Industria politika estrategikoa

· Burujabetza fiskala
· EAEko kontzertu ekonomikoa eta Nafarroako hitzarmen ekonomikoa

· Zerga sistema espainiarraren menpekotasuna: mundu mailako presio fiskal eraginkorra estatu espainiarrekoaren baliokidea

· Kupoa

· Kapitalaren mesedeko fiskalitatea. Nork ordaintzen ditu zergak?

· Bilketaren murrizketa

· Zorpetzea

Estatuko plangintza ekonomikoaren atalek, subiranotasun fiskalak, zein nazioarteko eta lan harremanen atalak, multzo artikulatu bat osatu behar dute, ekonomia komunitario baten garapena helburu. 
Subiranotasun horren lorpena, nagusitasun sozialean finkatu behar da, eta aipaturiko marko subiranoa eta biztanleriarentzat izango dituen abantaila ekonomiko eta politikoak, egingarri eta sinesgarri bihurtzen duten gehiengo zabaletan.
Subiranotasun ekonomikoaren aldeko borroka

· Subiranotasunaren aldeko nagusitasun soziala
· Euskal eredu sozioekonomikoaren eraikuntza

· Euskal ekoizpen sarearen egituraketa

· Fiskalitate mailakatua: iruzur fiskalaren kontra 
· Lan harremanetarako euskal esparrua

· Segurantza sozialeko euskal sistema

· Prekarietate sozialaren aurkako borroka eta eskubide sozialen aldekoa

· Aurrekontu publiko parte hartzaileak

· Enpleguaren sorrera eta banaketa

· Etxebizitza eskubidearen bermapena

· Ama lurraren defentsa: garapen iraunkorra

 Lerro orokor horiek, xehetasunez zein lurraldeka, zehaztu behar dira; denboran mailakaturik, lehentasunak zehaztuz, epe labur, ertain eta luzean, beti ere, subiranotasun estrategia batetik bideraturik.

